
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৩২
বুয়রদিগের উৎপত্তি।



ছিলেন, তাঁহাদিগকে লইয়া সেইস্থানে একটী পলটনের সৃষ্টি করিতে হয়। এবং হটেণ্টট্ জাতির মধ্য হইতে নির্ব্বাচন পূর্বক অপর একটা পলটন্ সৃষ্টি করিয়া, তাহাদিগকে সামরিক শিক্ষা প্রদান করিতে আরম্ভ করেন।

 দুই দুই বার কোষাদিগের দ্বারা অবমানিত, লাঞ্ছিত ও বিশিষ্টরূপে ক্ষতিগ্রস্ত হইয়া, এবং ডচ্ কোম্পানীকর্ত্তৃক কোনরূপ সাহায্য না পাইয়া, বুয়রগণ গভর্ণমেণ্টের উপর একেবারে খড়্গহস্ত হইয়াছিলেন। তাহার উপর ব্যবসায়, মুদ্রার পরিবর্ত্তে নোটের প্রচলন, ও নানারূপ কর প্রভৃতির নিমিত্ত তাঁহারা বিশিষ্টরূপ অসন্তুষ্ট হইয়া, ডচ্ কোম্পানীর নিকট অনেক বার আপন দুঃখ জ্ঞাপন করেন; কিন্তু কোম্পানী বা তৎসাময়িক শাসনকর্ত্তা শ্লাইস্কেন (Mr Sluys Ken) সাহেব তাহার কোনরূপ প্রতিকারের চেষ্টা না করায়, ১৭৯৫ খৃষ্টাব্দে সেই প্রদেশীয় সমস্ত অধিবাসী বা বুয়রগণ ঘোষণা করিয়া দিলেন যে, এখন হইতে আর তাঁহারা ডচ্ কোম্পানীর অধীন নহেন; কিন্তু তাঁহারা ডচ্ গভর্ণমেণ্টের আজ্ঞাধীন।

 সেই সময়ে শ্লাইসকেনের (Sluys Ken) এরূপ কোনও সৈন্য ছিল না, যাহা তিনি বশ্যতা স্বীকার করাইবার নিমিত্ত বুয়রদিগের বিরুদ্ধে প্রেরণ করিতে পারেন; সুতরাং শ্বেতাঙ্গ অধিবাসিগণ সেই সময় যাহা মনে করিলেন, তাহাই করিয়া লইলেন।

	        এই পাতাটি অন্য কোনো ভাষায় উপলব্ধ নয়।

